
NAMANGAN VILOYATINING FARG‘ONA 
VODIYSI QO‘SHNI HUDUDLARI BILAN 

IQTISODIY HAMKORLIGINING HOZIRGI 
HOLATI VA RIVOJLANTIRUVCHI OMILLARI

Sattarov R.A. 
tadqiqotchi

Makroiqtisodiy va hududiy
tadqiqotlar instituti

E-mail: academics.uzb@gmail.com

Annotatsiya: Ushbu maqolada Namangan viloyatining Farg‘ona vodiysidagi Andijon va Farg‘ona viloyatlari bilan iqtisodiy 
hamkorligining hozirgi holati va uni rivojlantiruvchi asosiy omillar tahlil qilingan. Tarixiy–madaniy umumiylik, aholi zichligi 
va iqtisodiy tuzilmaning bir-birini to‘ldiruvchi xususiyatlari mazkur hududdagi hamkorlikni barqaror iqtisodiy rivojlanishning 
muhim omiliga aylantiradi. Tadqiqot jarayonida mavjud kooperatsiya shakllari hamda samarali sheriklikka to‘siq 
bo‘layotgan institutsional va infratuzilmaviy muammolar aniqlangan. Xususan, transport va logistika infratuzilmasi, sanoat 
integratsiyasi, qo‘shma investitsiya loyihalari hamda iqtisodiyotni raqamlashtirish masalalariga alohida e’tibor qaratilgan. 
Mintaqalararo aloqalarni kuchaytirishda strategik rejalashtirish va klaster asosidagi yondashuv zarurligi ilmiy jihatdan 
asoslab berilgan.

Kalit soʻzlar: Namangan viloyati, Farg‘ona vodiysi, viloyatlararo hamkorlik, iqtisodiy integratsiya, hududiy rivojlanish, 
infratuzilma, kooperatsiya.
Abstract: This article analyzes the current state and key drivers of economic cooperation between Namangan Region 
and the Andijan and Fergana Regions of the Fergana Valley. The shared historical–cultural heritage, high population 
density, and complementary economic structures make cooperation in this area an important factor in sustainable 
economic development. The study identifies existing forms of cooperation as well as institutional and infrastructural 
barriers hindering effective partnerships. Particular attention is given to transport and logistics infrastructure, industrial 
integration, joint investment projects, and the digitalization of the economy. The need for strategic planning and a cluster-
based approach to strengthen interregional relations is scientifically substantiated.

Key words: Namangan Region, Fergana Valley, interregional cooperation, economic integration, regional development, 
infrastructure, cooperation.
Аннотация: В данной статье проведён анализ современного состояния и ключевых факторов развития 
экономического сотрудничества Наманганской области с Андижанской и Ферганской областями Ферганской 
долины. Общность историко–культурного наследия, высокая плотность населения и взаимодополняемая 
структура экономики превращают сотрудничество в данном регионе в важный фактор устойчивого экономического 
развития. В ходе исследования определены существующие формы кооперации, а также институциональные и 
инфраструктурные проблемы, препятствующие эффективному партнёрству. Особое внимание уделено вопросам 
транспортной и логистической инфраструктуры, промышленной интеграции, совместных инвестиционных 
проектов, а также цифровизации экономики. Научно обоснована необходимость стратегического планирования и 
кластерного подхода для усиления межрегиональных связей.

Ключевые слова: Наманганская область, Ферганская долина, межрегиональное сотрудничество, экономическая 
интеграция, региональное развитие, инфраструктура, кооперация.

K I R I S H
Farg‘ona vodiysi O‘zbekistonning takrorlanmas tabiat majmuasi bo‘lib, xo‘jalik va aholi aloqalarining uzviyligi 

hamda hududlarning iqtisodiy birlikni shakllantirish imkoniyati yuqoriligi bilan ajralib turadi. Viloyatlararo iqtisodiy 
birlik tarixi–iqtisodiy rivojlanishdagi yaqinlik, milliy urf–odatlar va an’analar o‘xshashligi, yagona geografik 
joylashuv va iqlim sharoiti, rivojlanish infratuzilma obyektlari (energetika, transport, suv xo‘jaligi)ning mavjudligi, 

qishloq xo‘jaligida umumiy ixtisoslashuv, sanoat korxonalarining mahalliy xom–ashyo va mineral boyliklar 
asosida shakllangan bir xil xarakteri, yer, suv va yaylovlardan birgalikda foydalanish imkoniyati, rekreatsiya 
va turizm salohiyatidan ommaviy dam olish hamda sanatoriyalar tashkil etish imkoniyati, shuningdek, ekologik 
jihatdan nozik va tabiatni himoya qilish tizimining umumiyligi kabi omillarga tayanadi.

Vodiya O‘rta Osiyodagi eng yirik va iqtisodiy jihatdan o‘zlashtirilgan tog‘lar orasidagi botiqlikda, xalqasimon 
tog‘ tizimlari ichida joylashgan bo‘lib, yer maydonining asosiy qismini tekislik, adir va adirlik hududlar (93,5 %) 
tashkil qiladi; Namangan viloyati tog‘ va tog‘oldi yerlarining 12,9 % ulushi bilan alohida ajralib turadi. Vodiya 
viloyatlarini ajratib turadigan tabiiy to‘siq mavjud emas.

Iqlimi kontinental subtropik bo‘lib, vegetatsiya davri 230–240 kunga cho‘ziladi, ijobiy harorat yig‘indisi 4 
600–5 000 °C ni tashkil qiladi va bu yiliga 2–3 marta hosil olish imkoniyatini beradi. Yirik tog‘ tizimlari sovuq 
havo oqimini to‘sadi, Qoraqum va Qizilqum cho‘llariga yaqinligi esa issiqlik darajasi va qurg‘oqchilikka ta’sir 
qiladi.

Vodiya 1 million yil avval odamlar yashagan uzoq tarixga ega bo‘lib, yaxlit tabiiy va ijtimoiy–iqtisodiy tizim 
sifatida qishloq xo‘jaligida xususiy mulkchilikning shakllanganligi, suv xo‘jaligining umumiyligi, aholining yagona 
makonda yashashi, mahalliy tabiiy–iqtisodiy salohiyatdan keng foydalanilishi, savdo–sotiqning rivojlanishi va 
tadbirkorlikning faolligi bilan tavsiflanadi.

M A V Z U G A   O I D   A D A B I Y O T L A R   S H A R H I
Farg‘ona vodiysi viloyatlari o‘rtasidagi iqtisodiy hamkorlik, tarmoqlararo kooperatsiya va hududiy rivojlanish 

masalalari mahalliy va xalqaro iqtisodiy tadqiqotlarda keng o‘rganilgan. O‘zbekistonda hududlararo hamkorlikning 
institutsional asoslari va davlat siyosati yo‘nalishlari 2022–2026-yillarga mo‘ljallangan “Yangi O‘zbekistonning 
taraqqiyot strategiyasi”da alohida belgilangan (O‘zbekiston Respublikasi Prezidenti Farmoni, 2022). Ushbu 
strategiyada hududlar imkoniyatlaridan oqilona foydalanish, transport va logistika tizimini takomillashtirish, 
shuningdek, iqtisodiy integratsiya jarayonlarini jadallashtirish vazifalari ko‘rsatilgan.

Komilov A.A. (2021) o‘z asarida mintaqaviy iqtisodiyotning rivojlanish istiqbollarini tahlil qilib, tarmoqlararo 
muvozanat va hududiy resurslardan samarali foydalanish orqali iqtisodiy o‘sishga erishish zarurligini ta’kidlaydi. 
Shu bilan birga, Raximov A.R. (2020) hududlararo iqtisodiy aloqalarni rivojlantirish mexanizmlarini o‘rganib, 
kooperatsiyaning institutsional to‘siqlarini bartaraf etish yo‘llarini taklif qiladi.

Xalqaro tadqiqotlar ham Farg‘ona vodiysi kabi chegaradosh va iqtisodiy jihatdan bog‘liq hududlarda 
integratsiya jarayonlarining ahamiyatini qayd etadi. OECD (2022) va Asian Development Bank (2023) 
hisobotlarida chegaraviy hududlarda iqtisodiy hamkorlikni rivojlantirishda transport infratuzilmasi, qo‘shma 
ishlab chiqarish loyihalari va raqamli iqtisodiy platformalarning strategik ahamiyati alohida ta’kidlangan. World 
Bank (2021) esa O‘zbekistonda mintaqaviy iqtisodiy o‘sish uchun inson kapitali, infratuzilma va institutsional 
islohotlarning uyg‘un rivojlanishini zarur deb hisoblaydi.

Ilmiy-nazariy jihatdan, Leontyev V. (1986), Isard U. (1960) va Richardson X.V. (1972) kabi olimlar ishlab 
chiqqan “Input–Output” va hududiy tahlil usullari hududlar iqtisodiy aloqalarini o‘rganishda asosiy metodologik 
baza hisoblanadi. Abdrashitova A.R. (2014) ham tarmoqlararo balans modelidan foydalanib, iqtisodiy tuzilma 
o‘zgarishlarini bashorat qilish imkoniyatlarini namoyon etgan.

Shu tariqa, mavjud adabiyotlar tahlilidan ko‘rinib turibdiki, Namangan viloyatining Farg‘ona va Andijon 
viloyatlari bilan iqtisodiy hamkorligi masalasi tarixiy, geografik va tarmoqlararo omillar asosida shakllanib 
kelgan. Biroq, ko‘pchilik tadqiqotlarda ushbu hamkorlikning zamonaviy sanoat integratsiyasi, raqamli iqtisodiyot 
va klaster asosida rivojlanish mexanizmlari yetarlicha yoritilmagan. Bu esa mavzuning dolzarbligini yanada 
oshiradi.

T A D Q I Q O T   M E T O D O L O G I YA S I
Ushbu tadqiqotda tizimli tahlil, muqobil taqqoslash va “case–study” (alohida hududiy holatlar misolida 

tahlil) kabi ilmiy yondashuvlar qo‘llanildi. Namangan, Farg‘ona va Andijon viloyatlari o‘rtasidagi iqtisodiy 
aloqalarning tuzilishi va dinamikasi tarmoqlararo hamda hududlararo ma’lumotlar asosida tahlil etildi. 
Shuningdek, O‘zbekiston Respublikasi Davlat statistika qo‘mitasi, mahalliy hokimiyat organlari ma’lumotlari, 
xalqaro tashkilotlar hisobotlari va ilmiy manbalar keng qamrovli tahlildan o‘tkazildi.

T A H L I L   V A   N A T I J A L A R
Farg‘ona viloyatining iqtisodiy rivojlanish evolyutsiyasi turlicha ko‘rinishda bo‘lib, ma’lum miqdoriy va sifat 

o‘zgarishlarini boshidan kechirgan. Hozirgi salohiyatning bir qator o‘ziga xos xususiyatlari mavjud (1-jadval).

1–jadval. Farg‘ona vodiysining mamlakat iqtisodiy rivojlanishidagi o‘rni (2023-yil) foiz.1

№ Ko‘rsatkichlar O‘zbekiston 
Respublikasi

Farg‘ona 
vodiysi

Andijon 
viloyati

Namangan 
viloyati Farg‘ona viloyati

1. Yer maydoni 100 4,1 1,0 1,6 1,5
2. Aholi soni 100 28,5 9,2 8,2 11,1

3. Yalpi hududiy 
mahsulot 100 17,3 6,4 4,5 6,4

4. Sanoat 100 18,7 10,0 2,8 5,9

5. Istemol 
mahsulotlari 100 34,7 23,9 5,1 5,7

6. Qishloq xo‘jaligi 100 27,1 10,9 7,5 8,7
7. Xizmatlar 100 14,9 5,1 3,9 5,9
8. Chakana savdo 100 21,8 7,6 6,0 8,2
9. Investitsiyalar 100 15,5 4,3 6,4 4,8

10. Eksport 100 10,1 3,9 2,5 3,7

Mamlakat maydonining 4,1 foizini egallagan holda, vodiyda istiqomat qilayotgan aholining ulushi 28,5 
foizni tashkil etadi. Jumladan, Farg‘ona viloyatida ushbu ko‘rsatkichlar mos ravishda 1,5 foiz va 11,1 foizga 
teng. Demak, vodiy o‘zining demografik boyligi bilan ajralib turadi.

Shuningdek, vodiy iste’mol mahsulotlari (34,7 foiz) va qishloq xo‘jaligi mahsulotlari (27,1 foiz) ishlab 
chiqarish, shuningdek, chakana savdo hajmi (21,8 foiz) bo‘yicha ham mamlakatda yuqori mavqega ega.

Shu bilan birga, investitsion faollik va eksport salohiyatini oshirish bo‘yicha vodiy viloyatlarida katta 
imkoniyatlar mavjud. Xususan, Namangan viloyatining sanoat mahsulotlari ishlab chiqarishdagi ulushi 2,8 foiz, 
xizmatlar hajmi 3,9 foiz, eksport ko‘rsatkichi esa 2,5 foizni tashkil etib, bu ko‘rsatkichlarni kelgusida sezilarli 
darajada oshirish uchun yetarli tabiiy va iqtisodiy salohiyatga ega.

Umuman olganda, vodiydagi iqtisodiy o‘sish sur’atlari mavjud imkoniyat va resurslardan kelib chiqadigan 
kutilgan darajaga yetmaganini ko‘rsatadi. Bu holatda iqtisodiy o‘sishni ta’minlashning muhim omillaridan biri 
sifatida viloyatlararo iqtisodiy hamkorlikni tashkil etish va rivojlantirish maqsadga muvofiq hisoblanadi. Vodiy 
iqtisodiyotida erishilgan natijalar ma’lum darajada uning tarmoqlar tarkibining shakllanishiga bog‘liq (2-jadval).

2-jadval. Farg‘ona vodiysi iqtisodiyotining tarmoqlar bo‘yicha tarkibining shakllanishi (2023-yil), foiz.2

Mintaqalar Sanoat Qurilish Qishloq xo‘jaligi Xizmatlar

O‘zbekiston Respublikasi 30,0 6,4 28,1 35,5

Farg‘ona vodiysi viloyatlar: 20,6 6,1 41,8 31,5

Andijon 22,6 5,5 45,1 26,8

Namangan 15,0 6,9 45,0 33,1

Farg‘ona 24,3 5,8 35,4 34,5

Bu yerda asosiy nomutanosiblik sanoat va xizmatlar sohasining o‘rtacha mamlakat darajasidan pastligida 
namoyon bo‘ladi. 2023-yilgi rasmiy ma’lumotlarga ko‘ra, vodiy iqtisodiyotida sanoatning ulushi 20,6 foizni 
(mamlakatda – 30,0 foiz), xizmatlar ulushi esa 31,5 foizni (mamlakatda – 35,5 foiz) tashkil etgan. Ushbu 
ko‘rsatkichlar Namangan viloyatida mos ravishda 15,0 foiz va 33,1 foizni tashkil qiladi. Vodiy va uning barcha 
viloyatlarida iqtisodiyotning asosiy ulushini qishloq xo‘jaligi tashkil etadi (bu ko‘rsatkichlar mos ravishda 41,8 
foiz, 45,1 foiz, 45,0 foiz hamda 35,4 foizni tashkil etadi).

Mustaqillik yillarida vodiy viloyatlari o‘zlarining ilgari shakllangan yuqori sanoat salohiyatini tiklash o‘rniga, 
uning sezilarli pasayishi kuzatildi. Ob’ektiv omillar ta’siriga qaramay, vodiy iqtisodiyotining tarkibiy tuzilmasi 
zamonaviy talablar darajasiga yetmagan, mavjud imkoniyatlar esa to‘liq safarbar etilmagan.

Viloyatlar orasida Farg‘ona viloyati chorvachilik rivojlanishida yetakchi o‘rinni egallaydi. Jumladan, 
go‘sht va sut yetishtirish, parranda va sigirlar soni bo‘yicha viloyatning ustunligi kuzatiladi. Vodiy viloyatlarida 
chorvachilikni barqaror rivojlantirish aholi ehtiyojlarini qondirish, mavjud yer va suv resurslaridan samarali 

1	 Manba: Oʻzbekiston Respublikasi Davlat statistika qoʻmitasi maʼlumotlari asosida hisoblangan.
2	 Oʻzbekiston Respublikasi Davlat statistika qoʻmitasi maʼlumotlari asosida hisoblangan.

foydalanish, ekstensiv o‘sishdan intensiv o‘sishga o‘tish, an’anaviy usullar o‘rniga innovatsion texnologiyalarni 
joriy etish, ekologik muvozanatni saqlash, mehnat unumdorligini sezilarli darajada oshirish, xom ashyoni qayta 
ishlashda sanoat usullariga o‘tish, shaxsiy tomorqa xo‘jaliklari bilan bir qatorda yirik chorvachilik klasterlarini 
shakllantirishni talab etadi.

Mintaqalar o‘rtasidagi iqtisodiy hamkorlik hozirgi global iqtisodiy murakkabliklar sharoitida milliy 
iqtisodiyotning barqaror rivojlanishi uchun muhim strategik omillardan biri hisoblanadi. O‘zbekistonda 
ham viloyatlararo iqtisodiy aloqalarni kengaytirish, tarmoqlararo kooperatsiyani kuchaytirish va hududlar 
imkoniyatlaridan oqilona foydalanish davlat siyosatining ustuvor yo‘nalishlaridan biri sifatida belgilangan. Shu 
nuqtai nazardan, Farg‘ona vodiysida joylashgan va strategik geografik o‘ringa ega Namangan viloyatining 
Andijon va Farg‘ona viloyatlari bilan iqtisodiy hamkorlik munosabatlarini chuqur tahlil qilish dolzarb ahamiyatga 
ega.

Hozirgi holat tahlili shuni ko‘rsatadiki, Namangan viloyati O‘zbekistonning sanoatlashgan va aholi zich 
joylashgan hududlaridan biri bo‘lib, Farg‘ona vodiysining markaziy qismida joylashgan hamda iqtisodiyotida 
to‘qimachilik, oziq–ovqat, qurilish materiallari sanoati va qishloq xo‘jaligi muhim o‘rin tutadi. So‘nggi yillarda 
iqtisodiy hamkorlikni rivojlantirish maqsadida viloyatda infratuzilmaviy loyihalar amalga oshirilib, klaster tizimlari 
va eksport kooperatsiyasi faol joriy etilmoqda. 2023-yilda O‘zbekiston Respublikasi Prezidentining Oliy Majlisga 
murojaatnomasida ta’kidlanganidek, “Hududlarning ichki va o‘zaro iqtisodiy hamkorligini kuchaytirish – hududiy 
rivojlanishda asosiy omil hisoblanadi” (O‘zbekiston Respublikasi Prezidenti Sh.M. Mirziyoyevning Oliy Majlisga 
Murojaatnomasi, 2023-yil) va amalda Namangan viloyati Andijon hamda Farg‘ona viloyatlari bilan qishloq 
xo‘jaligi mahsulotlarini qayta ishlash va eksport qilishda tovar ayirboshlash hajmini kengaytirgan, sanoat 
kooperatsiyasi orqali tayyor mahsulot yetishtirishda o‘zaro yetkazib berish zanjirlarini shakllantirgan hamda 
xizmat ko‘rsatish sohasida – savdo, ta’lim, sog‘liqni saqlash va turizm yo‘nalishlarida ham samarali hamkorlikni 
yo‘lga qo‘ygan.

Iqtisodiy rivojlanishda drayver bo‘luvchi asosiy omillar sifatida geostrategik joylashuvi, Farg‘ona vodiysi 
hududlarining yaqinligi va tarixiy–iqtisodiy bog‘liqligi tufayli transport va logistika xarajatlarining kamayishi; 
tarmoqlararo kooperatsiyani rivojlantirish va klaster modeli asosida to‘qimachilik, qurilish va agrosanoat kabi 
tarmoqlarda ishlab chiqarish zanjirlarining birlashishi; mehnat resurslari va malakali kadrlarning viloyatlar 
o‘rtasida erkin harakat qilishi orqali ishchi kuchi va bilim almashinuvi; raqamli iqtisodiyot hamda elektron 
platformalarning joriy qilinishi tufayli savdo–sotiq jarayonlarining tezlashishi; davlat siyosati va investitsiya 
muhitining yaxshilanishi hamda hududlararo infratuzilma loyihalariga e’tiborning ortishi qayd etiladi. Ekspert 
va mutaxassislar fikriga ko‘ra, iqtisodiy hamkorlik muvaffaqiyati uchun transport, moliyaviy xizmatlar va 
raqobatbardosh mahsulot yetishtirishdagi integratsiya muhim ahamiyatga ega (Abdrashitova A.R., 2018).

X U L O S A   V A   T A K L I F L A R
Olib borilgan tahlil va empirik ma’lumotlar shuni ko‘rsatmoqdaki, Namangan viloyatining Farg‘ona vodiysidagi 

qo‘shni hududlar — Andijon va Farg‘ona viloyatlari bilan iqtisodiy hamkorligi tabiiy-geografik, demografik va 
tarmoqlararo imkoniyatlarga asoslangan holda shakllanmoqda. Mintaqalararo iqtisodiy kooperatsiyaning 
mavjud salohiyati hududlar o‘rtasidagi mehnat taqsimoti, infratuzilmaviy yaqinlik va tarixi mushtarak bozor 
muhiti hisobga olgan holda yanada samarali bo‘lishi mumkin.

Hozirgi bosqichda iqtisodiy hamkorlikning aniq ifodalangan shakllari — qishloq xo‘jaligi mahsulotlari 
ayirboshlash, xizmat ko‘rsatish sohalaridagi o‘zaro ta’sir va kadrlar almashinuv orqali namoyon bo‘lmoqda. 
Biroq rasmiy hujjatlarda hamkorlik mexanizmlarining yetarlicha rivojlanmagani, normativ-huquqiy bazaning 
uyg‘unlashmaganligi va investitsion loyihalardagi kooperatsiya jarayonlarining sustligi kabi masalalar mavjud 
bo‘lib, ularning kompleks hal etilishi dolzarbdir.

Shu sababli, mintaqalararo iqtisodiy hamkorlikni yanada chuqurlashtirishda davlat siyosatining strategik 
ko‘lamida qo‘shma ishlab chiqarish klasterlarini rivojlantirish, raqamli iqtisodiy platformalarni joriy etish, 
infratuzilmani modernizatsiya qilish va viloyatlararo investitsion muhitni tartibga solish asosiy ustuvor yo‘nalishlar 
sifatida belgilanishi zarur. Bunda har bir hududning tarmoqlararo ixtisoslashuvi va resurs salohiyatidan 
moslashuvchan foydalanish hududlararo barqaror o‘sishning muhim omili bo‘lib xizmat qiladi.

Shunday qilib, Namangan viloyatining qo‘shni hududlar bilan iqtisodiy aloqalari nafaqat mintaqaviy 
taraqqiyotning drayveri, balki milliy iqtisodiyotda tarmoqlararo uzviylikni ta’minlashda muhim strategik 
mexanizm sifatida namoyon bo‘lmoqda. Ushbu hamkorlik shakllari va ularni institutsional qo‘llab-quvvatlash 
orqali Farg‘ona vodiysida yuqori darajadagi iqtisodiy integratsiyaga erishish imkoniyati mavjud.

